
3 noyabr 2019-cu il, bazar 3
Bu il oktyabrın 15-də Prezident 

İlham Əliyevin yanında keçirilən 
iqtisadi müşavirədə dövlət başçısı 
qeyd edib ki, bu il çox ciddi və 
böyük sosial paketlər reallaşdırı-
lıb. Bunun nəticəsində 4 milyon 
200 mindən çox insanın maddi 
vəziyyəti yaxşılaşdırılıb, pensi-
yalar, əməkhaqları, müavinətlər 
artırılıb. Ölkədə inflyasiya çox 
aşağı səviyyədədir. 

Azərbaycan sosial müdafiə 
sahəsində dünya miqyasında 
nümunəvi bir ölkədir. Dövlət 
başçısı müşavirədə dedi ki, “biz 
gələn il də ciddi sosial proqramlar 
icra edəcəyik, əhalinin yaşa-
yış səviyyəsini yaxşılaşdırmaq 
üçün önəmli addımlar atılacaq”. 
Bu, o deməkdir ki, gələn il də 
əhalinin rifahının yaxşılaşdırılması 
istiqamətində ciddi işlər görüləcək. 

Azərbaycan dövləti sosial 
yardımların ədalətli, ünvanlı 
olmasına böyük önəm verir. Əmək 
və Əhalinin Sosial Müdafiəsi 
naziri Sahil Babayev bildirib ki, 
məqsəd proqramın aztəminatlı 
ailələrə daha əlçatan olmasının 
təmin edilməsidir. Yeri gəlmişkən, 
proqramın əhatə dairəsinin daha 
da genişlənəcəyi gözlənilir. 

İndi əsas vəzifələrdən biri 
əhalinin məşğulluğunu daha da 
yüksəltməkdir. Ölkəmizdə ak-
tiv məşğulluq tədbirləri ildən-ilə 
gücləndirilir. Təkcə bu ilin 9 ayında 
62 minə yaxın şəxs məşğulluq 

orqanları tərəfindən işlə təmin 
edilib. Özünüməşğulluq proqramı 
çərçivəsində bu il artıq 3500-dən 
çox şəxsə kiçik ailə təsərrüfatlarını 
qurmaları üçün lazımi köməkliklər 
göstərilib. 

Bu istiqamətdə real addımlar 
atılır, əməli işlər görülür. Konkret 
misallar çəkmək olar. Əmək və 
Əhalinin Sosial Müdafiəsi Na-
zirliyi yanında Dövlət Məşğulluq 
Xidməti, Kiçik və Orta Biznesin 

İnkişafı Agentliyi və “Education 
HUB” təhsil şirkəti qadınlar arasın-
da sosial sahibkarlığın təşviqinə 
yönəlmiş “Öyrən! Başla! və Tətbiq 
et!” adlı yeni layihəyə başlayır. 

Nazirlikdən mətbuata verilən 
məlumatda deyilir ki, layihə Quba, 
Qusar və Xaçmaz rayonlarını 
əhatə edəcək. Bu 3 rayondan 
18-28 yaşlarında 25 işsiz xanım 
seçilərək təlimlərə cəlb ediləcək. 
4 həftəlik təlimdə xanımlara sosial 

sahibkarlıq, biznes-planın hazır-
lanması, rəqəmsal marketinq, 
liderliyin artırılması və şəxsi inkişaf 
sahələri tədris ediləcək.

Təlimləri uğurla başa vuran 10 
nəfər seçiləcək. Onların Bakıya 
və Tbilisiyə təcrübə mübadiləsi 
səfərləri, sahibkarlar, işəgötürənlər 
və startapçılarla görüşləri təşkil 
ediləcək. Birgə sosial sahibkarlıq 

platformasının yaradılması 
məsələsi müzakirə ediləcək. Proq-
ram iştirakçıları 2020-ci ilin aprel 
ayında keçiriləcək Sosial Sahibkar-
lıq Forumunda iştirak etmək imkanı 
da qazanacaqlar. Qeyd edək ki, 
layihədə iştirak ödənişsizdir. 

Əmək və Əhalinin Sosial 
Müdafiəsi Nazirliyi bu günlərdə 
50 müharibə və Çernobıl AES-
də hərbi xidmətlə əlaqədar əlilliyi 
olan vətəndaşlara “Xəzər” mar-

kalı yeni avtomobillər təqdim 
etməklə sevindirib. Tədbirdə çıxış 
edən Əmək və Əhalinin Sosial 
Müdafiəsi nazirinin müavini Mətin 
Kərimli vurğulayıb ki, əhalinin 
sosial müdafiəsinin gücləndirilməsi 
sahəsində atılan ardıcıl addım-
lar dövlət başçısının siyasətinin 
mərkəzində vətəndaş amilinin 
dayandığını bir daha təsdiq edir. 

Nazir müavini qeyd edib ki, 
ölkəmizin ərazi bütövlüyünün, 
müstəqilliyinin və Konstitusiya 
quruluşunun müdafiəsi uğrunda 
döyüşlərdə şəhid olmuş insanların 
ailələrinə və bu döyüşlərdə sağ-
lamlıqlarını itirmələri nəticəsində 
əlilliyi olan şəxslərə 2018-ci ildə 
nəzərdə tutulduğundan 3 dəfə 
çox olmaqla 626 mənzil təqdim 
edilib. 2019-cu ildə azı 800 mənzil 
verilməsi nəzərdə tutulub, on-

lardan 174 mənzil artıq verilib. 
İndiyədək isə şəhid ailələrinə və 
müharibə əlillərinə 6828 mənzil 
təqdim edilib.

M.Kərimli avtomobillə 
təminat tədbirlərinin də ildən-ilə 
gücləndirildiyini deyib. Bildirib ki, 
bu il nəzərdə tutulduğundan 3,2 
dəfə çox olmaqla 600-ə yaxın 
avtomobilin müharibə əlillərinə 

və onlara bərabər tutulan əlilliyi 
olan şəxslərə verilməsi nəzərdə 
tutulub. Onlardan yeni verilən 50 
avtomobil də daxil olmaqla cari 
ildə artıq 427 avtomobil təqdim 
edilib. Bununla indiyədək həmin 
vətəndaşlara 6400-dək minik avto-
mobili verilib.

Avtomobillə təmin edilən 
vətəndaşlar sosial cəhətdən 
həssas qruplara göstərilən 
yüksək qayğıya, şəhid ailələrinin, 
müharibə əlillərinin, Çernobıl AES-
də hərbi xidmətlə əlaqədar əlilliyi 
olan şəxslərin sosial təminatlarının 
gücləndirilməsi üçün həyata 
keçirilən ardıcıl tədbirlərə görə 
Prezident İlham Əliyevə dərin 
minnətdarlıqlarını bildiriblər.

Azərbaycanda son illər uğurla 
aparılan sosial islahatlar əhalinin 
dərin razılığına səbəb olur. Ölkə 
vətəndaşları bütün bunları görür 
və dövlətin qayğısını yüksək 
qiymətləndirirlər. 

80 yaşlı Bakı sakini Tamara 
Cəfərova dedi: 

– Bu il ərzində möhtərəm 
Prezidentimiz İlham Əliyevin 
göstərişi ilə mənim pensiyam ayrı-
ayrı vaxtlarda xeyli artıb. Təkcə 
mənim deyil, bütün yaşlı insanların 
pensiyaları artırılıb. Biz hamımız 
dövlətimizin başçısından yerdən 
göyə qədər razıyıq. 

Qarabağ müharibəsi əlili 
Sərraf Orucov da dövlətin keçmiş 
döyüşçülərə göstərdiyi diqqət 

və qayğıdan razılıq edir. Keçmiş 
döyüşçü bu gün QHT fəalı kimi 
ölkəmizdə vətəndaş cəmiyyəti qu-
ruculuğunda fəal iştirak edir. Onun 
rəhbəri olduğu “Beynəlmiləlçi Əlil 
Döyüşçülər Fondu” bu sahədə bir 
sıra uğurlu layihələr həyata keçirir. 

Sərraf Orucov bu barədə 
danışarkən dedi:

– Azərbaycan dövləti, şəxsən 
Prezident İlham Əliyev Qarabağ 
müharibəsi əlilləri, müharibə 
veteranlarının sosial müdafiəsi 
məsələsini daim diqqətdə saxlayır. 
Təkcə bu il ərzində bu qəbildən 
olan vətəndaşların pensiyalarında 
ciddi artımlar olmuşdur. Keçmiş 
döyüşçülərin dilindən bu sözlər 
düşmür: Prezident İlham Əliyev 
bizim ən yaxın dostumuzdur! 

Respublikanın Əməkdar 
müəllimi, “Ailələrə dəstək” İctimai 
Birliyinin rəhbəri Esmira Rəhimova 
dedi ki, ölkəmizdə aparılan sosial 
islahatlar cəmiyyətdə vətəndaş 
məmnunluğuna səbəb olur. 

Esmira Rəhimova sonra 
fəxrlə bildirdi: 

– Bu gün dünyada həqiqətən 
çox az ölkə tapmaq olar ki, 
əhalinin sosial müdafiəsinə 
Azərbaycanda olduğu qədər 
diqqət və qayğı göstərilsin. 
Şübhəsiz, Azərbaycan dövləti 
gücləndikcə, xalqın rifahı daha da 
yaxşılaşacaq.

M.HACIXANLI, “Xalq qəzeti” 

Enerji təhlükəsizliyinin siyasi 
məfhum kimi meydana çıxması-
nın tarixi başlanğıcı vardır. Belə ki, 
Birinci dünya müharibəsi ərəfəsində 
Böyük Britaniyanın Baş naziri və 
dünyanın bugünkü siyasi mənzərəsini 
müəyyənləşdirən əsas şəxslərdən biri 
olan Uinston Çörçill ingilis donan-
masının gəmilərinin enerji qaynağını 
kömürdən neftə keçirtmək haqqında 
tarixi bir qərar qəbul etdi. Çörçill ingi-
lis donanmasını alman donanmasından 
daha sürətli etmək niyyətində idi. La-
kin bu keçid Kral Dəniz Qüvvələrinin 
təkcə Uelsdəki kömürə deyil, eyni 
zamanda, o dövrdə Fars körfəzindən 
gələcək neft tədarükünə olan ehtiyacın 
vacibliyini də ifadə edirdi. Beləliklə, 
enerji təhlükəsizliyi milli strategiyanın 
əsas məsələsinə çevrildi.

Enerji təhlükəsizliyi bu gün də 
dünya dövlətlərinin bir nömrəli 
gündəm mövzusu olmaqda davam 
edir. Enerji təhlükəsizliyinə olan 
diqqət artan yüksək neft qiymətləri 
ilə əlaqələndirilir. Bununla yana-
şı, terror təhlükəsi, bəzi ixracatçı 
ölkələrdəki qeyri-sabitlik, geosiyasi 
rəqabət, həmçinin ölkələrin iqtisadi 
genişlənməsini təmin etmək üçün 
enerjiyə olan ehtiyacı daha da artırır. 
Çox uzaq gələcəkdə deyil, qarşıdan 
gələn onilliklərdə dünyanın enerji 
tələbatını ödəmək üçün kifayət qədər 
mənbələrin olub-olmayacağına dair 
narahatlıq artmaqda davam edir. 

Enerji təhlükəsizliyinin hər kəs 
tərəfindən qəbul olunmuş vahid tərifi 
yoxdur. Əgər inkişaf etmiş ölkələr 
üçün bu, əlverişli qiymətlərlə kifayət 
qədər tədarükün olmasıdırsa, ayrı-ayrı 
ölkələr bu konsepsiyanı fərqli şəkildə 
izah edirlər. Belə ki, enerji ixrac edən 
ölkələr öz ixracatlarında “tələbat 
təhlükəsizliyini” qorumağa çalışırlar 
ki, bu da hökumət gəlirlərinin böyük 
hissəsini meydana gətirir. 

Məsələyə mövcud nümunələr 
kontekstindən yanaşdıqda Avropanın 
enerji təhlükəsizliyində Azərbaycan 
yeni, yeganə, alternativ eneji mənbəyi 
funksiyasına malikdir. ABŞ-ın 
Azərbaycandakı keçmiş səfiri və həmin 
ölkənin Avrasiya Enerji məsələləri üzrə 
xüsusi elçisi Riçard Morninqstarın 
təbirincə desək, “Azərbaycan təbii qazı 
Cənub dəhlizinin genişləndirilməsi 
üçün mütləq vacibdir”. 

Bu mənada, Cənub Qaz Dəhlizi 
layihəsi Orta Asiya və Xəzər 
bölgəsindən Avropaya təbii qazın nəql 
edilməsi enerji təhlükəsizliyinin alter-
nativ və etibarlı yollarındandır. Buna 
görə də Avropa İttifaqı marağındadır 
ki, Cənub Qaz Dəhlizinin reallaş-
dırılması ilə Azərbaycan qazı Qərb 
dövlətlərinə tezliklə nəql edilsin. Bu 
hədəfə Cənubi Qafqaz Boru Kəmərinin 
genişləndirilməsi, Trans–Anadolu 
Boru Kəməri və Trans–Adriatik Boru 
Kəmərinin inkişafı ilə nail olmaq müm-
kündür. 

Bu məqsədlə 2011-ci ildə Bakıda 
Avropa İttifaqı ilə Azərbaycan ara-

sında Cənub Qaz Dəhlizi haqqında 
Birgə Bəyannamə imzalanmışdır. 
Nəticə etibarilə Azərbaycanla Avropa 
İttifaqı arasında olan münasibətlərdə 
əhəmiyyətli dərəcədə irəliləyiş 
əldə olunmuşdur. Əgər əvvəllər 
Azərbaycan bir vasitəçi ölkə kimi 
görünürdüsə, hazırda ölkəmiz Cənub 
Dəhlizinin formasını və gələcəyini 
təyin edən əsas iştirakçıya çevril-
mişdir. Bu, həm də o deməkdir ki, 
boru kəmərləri Azərbaycana Avropa 
İttifaqı ilə münasibətlərində daha geniş 
səlahiyyətlər verəcəkdir. Bundan əlavə, 
Azərbaycan Respublikası zəngin enerji 
ehtiyatlarına, inkişaf etmiş yanacaq 
və enerji infrastrukturuna və enerji 
sisteminə malikdir. Azərbaycanın 
dünyanın enerji sistemində artan 
əhəmiyyətli rolu, transmilli enerji 
bazarlarında özünəməxsus yeri və 
Avropanın enerji təhlükəsizliyində fəal 
iştirakı qlobal, regional, geosiyasi və 
geoiqtisadi mövqeyinə mühüm təsir 
göstərir. Bütün bu amilləri nəzərə 
alaraq Avropa İttifaqı Azərbaycanla 
münasibətlərinə xüsusi diqqət ye-
tirir. Avropa İttifaqı Şurasının pre-
zidenti Donald Tuskun 2019-cu il 
iyulun 9-da Azərbaycana səfəri bu 

münasibətin əsas göstəricilərindən 
biridir. Azərbaycan Respublikası-
nın Prezidenti İlham Əliyev Donald 
Tuskla görüşdən sonra dedi: “Cənub 
Qaz Dəhlizi layihəsi uğurla icra 
olunur. Şərq-Qərb və Şimal-Cənub 
dəhlizləri ölkəmizin ərazisindən 
keçməkdədir”. Donald Tusk da öz 
növbəsində bəyan etdi: “Avropa 
İttifaqı ilə Azərbaycan hər il bir-birinə 
daha da yaxınlaşır. Münasibətlərimiz 
daha da güclənir və Cənub Qaz Dəhlizi 
layihəsi bizi birləşdirir. Bu müsbət 
məqam tərəfdaşlığımızı daha yüksək 
səviyyəyə qaldırmalı, xalqlarımıza 
fayda gətirməli və Azərbaycanın 
öz islahat proseslərini və iqtisadi 
şaxələndirilməsini müşayiət etməlidir”.

Son dörd ildə Azərbaycan və Avropa 
İttifaqının təşəbbüsü ilə hər il Bakıda 
Cənub Qaz Dəhlizinin Məşvərət Şurası-
nın iclasları keçirilmişdir. 2015-ci ildən 
bəri Avropa İttifaqı bu tədbirlərdə ən 
yüksək səviyyədə təmsil olunur. 

Bu məqamda xüsusilə vurğula-
maq lazımdır ki, Azərbaycanın bütün 
uğurlu enerji layihələrinin təməlində 
birbaşa ümummilli lider Heydər 
Əliyevin şəxsi keyfiyyətləri və siyasi 
uzaqgörənliyi nəticəsində baş tutan 

“Əsrin müqaviləsi” dayanır. Bu, 
Azərbaycanın enerji siyasətinin əsas 
özəyini təşkil edir. Müqavilə imzalan-
dığı dövrdə–1994-cü ildə Azərbaycan 
praktiki olaraq siyasi və iqtisadi 
blokada vəziyyətində idi. Bu çətin 
vəziyyətdə ümummilli lider Heydər 
Əliyev yeddi ölkədən on bir xarici 
neft şirkətini inandırmağa müvəffəq 
oldu ki, yenicə müstəqillik əldə etmiş 
gənc bir dövlətə sərmayə qoysunlar. 
Tarixdə ilk dəfə olaraq xarici şirkətlər 
Xəzərdəki neft və qaz yataqlarının 
işlənilməsində iştirak etməyə başladı-
lar. “Əsrin müqaviləsi” Azərbaycanın 
dünyaya açıq ölkə olduğunu nümayiş 
etdirdi. Bu müddətdə Azərbaycanın 
yeni neft strategiyası və onun  

doktrinası uğurla başladı. Azərbaycan 
Heydər Əliyevin cəsarəti və müdrikliyi 
sayəsində dünyada özünü təsdiq edə 
bildi.

Qeyd olunduğu kimi, Cənub Qaz 
Dəhlizi layihəsinin təşəbbüskarı 
Azərbaycan Respublikası olmuşdur. 
Hazırda sözügedən layihənin reallaş-
ması istiqamətində son tamamlanma 
işləri başa çatmaqdadır və Azərbaycan 
Avropanın enerji təhlükəsizliyinə mü-

hüm töhfə verməyə hazırdır. Cənub Qaz 
Dəhlizinin əsas hissəsi olan  
Trans–Anadolu Təbii Qaz Boru Kəməri 
(TANAP) 1 iyul 2019-cu il tarixindən 
etibarən Azərbaycan qazını birbaşa 
Avropaya çatdırmağa hazırdır. TANAP 
həm Türkiyənin, həm də Orta Şərqin 
ən uzun və ən böyük təbii qaz kəməri 
hesab olunur.

Nəticə etibarilə Cənub Qaz Dəhlizi 
layihəsi Avropa İttifaqının əsas enerji və 
geosiyasi təşəbbüsü olaraq qalacaq və 
Azərbaycan öz qazını Avropa İttifaqına 
ixrac etməkdə maraqlıdır. Cənub Qaz 
Dəhlizi layihəsinin sonuncu seqmenti 
olan Trans-Adriatik Boru Kəməri (TAP) 
tamamlandıqdan sonra Azərbaycan 
Şahdəniz -2 yatağından çıxarılan təbii 
qazı TANAP və TAP vasitəsilə Avropa-
ya ötürəcəkdir. Onu da qeyd etmək la-
zımdır ki, Trans-Adriatik Boru Kəməri 
(TAP) layihəsi üzrə işlərin 88 faizdən 
çoxu tamamlanmışdır. 

Şəbnəm HƏSƏNOVA, 
Azərbaycan Respublikasının 

Prezidenti yanında Dövlət İdarəçilik 
Akademiyasının beynəlxalq 

münasibətlər və xarici siyasət 
kafedrasının doktorantı

Bizim sosial siyasətimiz birmənalıdır. 
Dəfələrlə demişəm ki, siyasətimizin mərkəzində 
Azərbaycan vətəndaşı dayanır. Hesab edirəm 
ki, Azərbaycan sosial müdafiə sahəsində dün-
ya miqyasında nümunəvi ölkədir. Həm mini-
mum əməkhaqqı, pensiyalar artırılır, həm də 
özünüməşğulluq proqramı geniş vüsət alır. 

İlham ƏLİYEV  
Azərbaycan Respublikasının Prezidenti

Sosial islahatlar vətəndaş 
məmnunluğuna səbəb olur 
Azərbaycan dövləti sosialyönümlü siyasət həyata keçirir. 

Məqsəd əhalinin məşğulluğunu daha da yüksəltmək, 
xalqımızın rifah halını gücləndirməkdir. Bu 
istiqamətdə görülən işlər əhalinin ən geniş təbəqələri 

tərəfindən dərin razılıq hissi ilə qarşılanır. Azərbaycanda son 
16 ildə ölkə vətəndaşlarının sosial müdafiəsinin gücləndirilməsi 
istiqamətində ciddi addımlar atılıb. Cari ilin əvvəlindən isə bu 
sahədə daha geniş və əhatəli islahatlar başlanıb. Belə ki, təkcə bu 
il ərzində ölkəmizdə iki sosial islahat paketinin icrasına başlanı-
lıb. Birinci sosial islahatlar paketi ilin əvvəllərində təqdim edilib. 
Ölkədə minimum əməkhaqqı 130 manatdan 180 manata qaldırı-
lıb. Bu islahat 3 milyon insanı əhatə edib. Bu il iyunda isə ikinci 
sosial islahatlar paketi ilə bağlı sərəncam imzalanıb. 2019-cu il 
sentyabrın 1-dən etibarən Azərbaycanda minimum əməkhaqqı 
artırılaraq 180 manatdan 250 manata çatdırılıb. 

Hazırda ölkəmizdə iqtisadi islahatlar 
sürətlə reallaşdırılır. Şübhəsiz ki, bu islahatlar 
dayanıqlı iqtisadi inkişafın sürətləndirilməsinə 
və bunun nəticəsində maliyyə imkanlarının 
genişlənməsinə müsbət təsir göstərir. Başqa 
sözlə, respublikada səmərəli iqtisadi tədbirlər 
görülməsi hesabına əlavə gəlirlərin əldə 
olunması və büdcənin güclənməsi sosial 
layihələrin gerçəkləşdirilməsinə əlverişli şərait 
yaradır.

Dövlət başçısının rəhbərliyi ilə həyata 
keçirilən islahatların strateji hədəfləri sırasın-
da məhz sosialyönümlü siyasətin prioritetliyi-
nin qorunub saxlanılması təsadüfi deyil. Çün-
ki son illər respublikamızda əhalinin etibarlı 
sosial müdafiəsinin, habelə vətəndaşların 
yüksək rifahının təmini istiqamətində reallaş-
dırılan ardıcıl tədbirlər, imzalanan fərman və 
sərəncamlar insanların həyat səviyyəsinin 
daha da yüksəldilməsi istiqamətində mühüm 
rol oynayıb. 

Prezident İlham Əliyevin fəaliyyətində 
ən çox diqqət yetirdiyi məsələlərdən biri də 
ictimai nəzarətin daim gücləndirilməsi ilə bağ-
lıdır. Ölkə rəhbəri ayrı-ayrı vaxtlarda bu amili 
önə çəkib, vətəndaşlara belə bir əhəmiyyətli 
məqama xüsusi önəm vermələrini tövsiyə 
edib. Dövlət başçısı keçən ayın 15-də 
keçirilən iqtisadi müşavirədə deyib: “Elə 
etməliyik ki, Azərbaycanda hər bir sahə 
şəffaf olsun və ən yüksək standartlara cavab 
versin. Əlbəttə ki, bu məqsədə nail olmaq 
üçün korrupsiyaya, rüşvətxorluğa qarşı 

amansız mübarizə aparılmalıdır. Hesab 
edirəm ki, hazırda bu mübarizə bizi tam qane 
edə bilməz. Çünki biz bilirik ki, korrupsiya 
halları geniş vüsət alıb, təkcə Azərbaycanda 
yox, bütün MDB məkanında. Yəni, bu, bizim 
keçmişdən qalan acı mirasımızdır. Ancaq biz 
xoşagəlməz hallara qarşı mübarizə apar-
malıyıq və təkcə hüquq-mühafizə orqanları 
yox, bütün aidiyyəti qurumlar, o cümlədən 
vətəndaşlar. Mən dəfələrlə demişəm ki, 
ictimai nəzarət daha da güclü olmalıdır. 
Hər bir yerdə, hər bir bölgədə, Bakının hər 
bir yerində əgər hansısa qanunsuzluq baş 
verirsə, aidiyyəti orqanlar bunu aşkarlamalı 
və bu qanunsuzluğa yol açan vətəndaşları, 
insanları məsuliyyətə cəlb etməlidirlər. 
Vətəndaşlar da öz növbəsində məlumat 
verməlidirlər, ictimai nəzarət baxımından 
daha da fəal olmalıdırlar ki, biz islahatları 
aparaq və ölkəmizin qüdrətini artıraq”.

Prezident İlham Əliyev Anar Tağıyevi Yev-
lax Şəhər İcra Hakimiyyətinin başçısı, Elnur 
Rzayevi Xaçmaz Rayon İcra Hakimiyyətinin 
başçısı vəzifələrinə təyin olunması ilə 
əlaqədar qəbul edərkən də, bu məsələyə 
prioritet istiqamət kimi yanaşdığını bir daha 
diqqətə çatdırıb. Bildirib ki, ictimai nəzarət 
rayonlarda daha güclü olmalıdır. Buna nail 
olmaq üçün müvafiq təkliflər hazırlanmalıdır. 
İctimaiyyət ümumi işə cəlb olunmalı, dövlət 
orqanlarının işinə nəzarət etməlidirlər. Əgər 
bu, reallaşarsa, onda nəzərə çarpan hər 
hansı bir xoşagəlməz vəziyyət dərhal aradan 
qaldırılar. 

Bəli, bu gün Azərbaycan dinamik inkişaf 
yolu ilə inamla irəliləyir. Bu yoldan, islahatlar 
yolundan ölkəmizi heç bir qüvvə yayındıra 
bilməz. Çünki Prezident İlham Əliyevin vur-
ğuladığı kimi, “Çox güclü siyasi iradə ortaya 
qoyulub. Biz Azərbaycanı müasir, sürətlə 
inkişaf edən, şəffaflığı öz siyasətində bayraq 
edən ölkə kimi görmək istəyirik və buna nail 
olacağıq. Heç kim bu işdə bizə mane ola 
bilməz”. Deməli, belə bir şəraitdə dövlətin 
və xalqın maraqlarının müdafiəsi, gələcək 
inkişafı, təhlükəsiz, şəffaf Azərbaycan naminə 
hamımız dövlət başçısının yanında olmalı, 
respublikamızın firavanlığı üçün ortaya fəal 
mövqe və güclü iradə qoymalıyıq. Bu isə 
perspektivdə qüdrətli Azərbaycan, daha güclü 
dövlət deməkdir.

Faiq ƏHMƏDOV, 
“Azərbaycanın səsi”  

İctimai Birliyinin sədri, yazıçı-publisist

Enerji təhlükəsizliyi dövlətlərin 
milli təhlükəsizliyinin struktur 
elementlərindən biri olaraq 
həlledici yerə və rola malikdir. 

Əgər Samuel Hantinqton yaşadığı-
mız XXI əsri dünya sivilizasiyalarının 
toqquşması əsri kimi xarakterizə 
edirdisə, müasir siyasi reallıqlar 
kontekstində bir sıra siyasi ekspertlər 
dünya siyasətinin aparıcı amili kimi dövlətlərin enerji 
ehtiyatlarına malik olub-olmaması ilə səciyyələndirirlər.

Azərbaycanın  uğurlu  enerji  
təhlükəsizliyi  siyasəti

Prezident İlham Əliyevin rəhbərliyi altında 
Azərbaycan bu gün möhtəşəm gələcəyə doğ-
ru inamla addımlayır. Təəssüf ki, bu inkişafa, 
tərəqqiyə həm xaricdə, həm də ölkə daxilində 

qısqanclıqla yanaşan bəzi qüvvələr respublikada iğtişaş-
lar yaratmağa, ölkədə sabitliyi pozmağa cəhd göstərirlər. 
Lakin Azərbaycan dövlətinin, Azərbaycan Prezidentinin 
arxasında xalq dayandığından, respublikada xalq-iqtidar 
birliyi gündən-günə möhkəmləndiyindən onlar istəklərinə 
nail ola bilməyəcəklər. 

Bizi dinamik inkişaf yolundan 
heç bir qüvvə yayındıra bilməz


